Nafarroako Parlamentuko Mahaiak, 2016ko ekainaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Adolfo Araiz Flamarique jaunak aurkeztutako galdera, Iruñeko katedraleko klaustroa zaharberritzeko sinatu den hitzarmenari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

EH Bildu¬Nafarroa parlamentu-taldearen eledun Adolfo Araiz Flamarique jaunak, Erregelamenduko 189. artikuluan ezarritakoaren babesean, honako galdera hau egiten du, idatziz erantzun dakion:

Gaurko egunez jakin da Foru Komunitateak, Iruñeko eta Tuterako Artzapezpikutzak, La Caixa banku-fundazioak eta Nafarroako Kutxa fundazioak hitzarmen bat sinatu dutela Iruñeko katedraleko klaustroa zaharberritzeko.

Hitzarmen horren arabera, Foru Komunitateak hurrengo urteotan 1.254.000 euro jarriko ditu, guztira, bere aurrekontuetatik.

Iruñeko katedralean hainbat zaharberritze-obratan erakunde publikoek jarritako hainbat milioi euro jada inbertitu diren arren, Artzapezpikutzak erabaki zuen 5 euro kobratzea monumentua bisitatu ahal izateko.

Eliza Katolikoak Jabetza Erregistroan 2007ko urtarrilaren 23tik bere izenean immatrikulatutako jabetza bat zaharberritzeko funts publikoak jartzeko konpromiso berri hau ikusita, honako hau galdetzen da:

– Hitzarmenean akordiorik jasotzen al da, klaustroa zaharberritzeko obrak bukatutakoan bertara sartzea doakoa izan dadin?

– Ezezkoan, Nafarroako Gobernuak asmotan al du jarduketarik, klaustroa zaharberritzeko obrak bukatutakoan –eta kontuan izanda zenbat diru publiko inbertitu den katedralean– Artzapezpikutzak monumentu hori bisitatu ahal izateko sarrera kobratzeari utz diezaion?

– Eliza Katolikoak immatrikulatu eta zaharberritze-obretan funts publikoak inbertitu diren zenbat eliza edo monumentutan kobratzen da bertara sartu ahal izateko, Nafarroako Gobernuak dakiela?

